
Самоил Малчески
Македонија

РЕШАВАМЕ ЛОГИЧКИ ЗАДАЧИ

Во оваа статија ќе разгледаме поголем број логички задачи, за чие
решавање не се потребни посебни предзнаења.

1. Пред почетокот на шаховски турнир секој учесник за себе прогнози-
рал кое место ќе го освои. Матеј прогнозирал дека ќе го освои послед-
ното место. По завршувањето на турнирот се покажало дека сите, се
разбира освен Матеј, освоиле полошо место отколку што прогнози-
рале. Притоа немало двајца учесници кои освоиле ист број поени, што
значи дека немало поделба на местата. Кое место го освоил Матеј?
Решение. Бидејќи сите освен Матеј освоиле полошо место отколку
што за себе прогнозирале никој од нив не го освоил првото место. Тоа
значи дека Матеј го освоил првото место.

2. Седат Марко и Илија, Едно од децата вели: „Јас сум Марко.“ Другото
дете вели: „Јас сум Илија.“ Познато е дека барем еден од нив лаже.
Кое од двете деца е Марко, а кое е Илија?
Решение. Да претпоставиме дека едното дете кажало вистина. Тогаш
тоа дете се вика токму како што кажува. Но, тогаш другото дете се
вика како што кажува, што значи дека и тоа кажало вистина. Но,
според претпоставката барем едното дете лаже, па затоа и двете деца
лажат и секој себе се нарекува со името на другиот.

3. Бестрашниот принц Борислав сака да се ожени со принцезата Косара.
Кога дошол да ја запроси, царот Самоил, таткото на Косара, го одне-
сол во соба во која имало три сандаци: дрвен, златен и железен.
„Ги гледаш овие три сандаци. Во еден се наоѓа волшебен меч, во друг
круна и во третиот е Книгата на мудроста. Можеш да се ожениш со
мојата ќерка ако откриеш кој предмет е во кој сандак. Малку да ти
помогнам. Металниот сандак е лево од сандакот со мечот, а Книгата
на мудроста е лево од металниот сандак.“
Принцот Борислав уште видел дека дрвениот сандак е десно од злат-
ниот и одма знаел кој предмет е во кој сандак. А, знаеш ли ти?
Решение. Бидејќи железниот сандак е лево од сандакот со мечот, а

десно од книгата на мудроста, заклучуваме дека железниот сандак е
во средина и дека во него е круната. Бидејќи златниот сандак е лево од
дрвениот, во него е книгата на мудроста, а во дрвениот е мечот.

4. Ана, Бранка, Вера, Гордана и Данка живеат во иста зграда, две на
првиот, а три на вториот кат. Гордана не живее на ист кат со Вера и
Данка. Бранка живее на различен кат од Ана и Вера. Кои девојчиња
живеат на вториот кат?
Решение. Бидејќи Гордана не живее на ист кат со Вера и Данка, за-
клучуваме дека Вера и Данка живеат на ист кат. Бидејќи Бранка живее
на различен спрат од Ана и Вера, заклучуваме дека Ана, Вера и Данка
живеат на ист кат и тоа на вториот кат, а Бранка и Гордана живеат на
првиот кат.

5. Три другарки Ивана, Олгица и Татјана во слаткарница порачале парче
торта, една шампита и порција палачинки, сок од јаболка, лимонада и
сок од вишна. Секое девојче зело едно слатко и еден пијалок.
1) Татјана зела палачинки, но не и лимонада.
2) Девојчето што зело шампита зело и сок од вишни.
3) Олгица не зела шампита.
Што зело секое девојче?
Решение. Бидејќи Татјана зела палачинки, а Олгица не зела шампита,
заклучуваме дека Ивана зела шампита. Но, девојчето што зело шам-
пита зело и сок од вишни, што значи дека Ивана зела шампита и сок
од вишни. Сега, Татјана не зела лимонада, па како не зела и сок од
вишни заклучваме дека таа зела палачинки и сок од јаболка. Останува
дека Олгица зела парче торта и лимонада.

6. Меѓу пет момчиња се водел ваков разговор.
Ацо: Јас знам да ја решам оваа задача.
Борис на Ацо: Не знаеш.
Владимир на Борис: Не си во право.
Гаврил на Владимир: Ти не си во право.
Драган: Гаврил лаже.
Познато е дека повеќе од половината деца рекле вистина. Дали Ацо
знае да ја реши задачата?
Решение. Да претпоставиме дека Ацо не знае да ја реши задачата.
Тогаш Ацо излагал, Борис кажал вистина, Владимир излагал, Гаврил

рекол вистина и Драган излагал. Значи повеќето деца излагале, што
противречи на условот на задачата. Според тоа, Ацо кажал вистина и
тој знае да ја реши задачата. Во случајов Ацо, Владимир и Драган
говореле виситина, а Борис и Гаврил лажеле.

7. Алекса, Бојан, Виктор и Горан, се момчиња од различни градови:
Неготино, Прилеп, Велес и Битола, допатувале на натпревар во
Скопје. Убаво се дружеле:
1) Алекса и момчето од Битола биле сместени во ист соба и никој од

нив никогаш не бил во Неготино и Велес.
2) Виктор и момчето од Неготино во иста екипа играат кошарка, а

момчето од Битола игра во противничката екипа.
3) Момчето од Неготино по натпреварот играл шах со Горан.
Од кој град е Бојан?
Решение. Од првото тврдење следува дека Алекса не е ниту од Бито-
ла, ниту од Неготино, ниту од Велес. Значи, Алекса е од Прилеп. Од
второто тврдење следува дека Виктор не е ниту од Неготино, ниту од
Битола, а како не може да е од Прилеп, заклучуваме дека тој е од
Велес. Од третата реченица следува Горан не е од Неготино, па како
знаеме кој е од Прилеп и Велес, заклучуваме дека тој е од Битола.
Конечно, останува Бојан да е од Неготино.

8. Во еден извештај од шаховски турнир во списанието Шах-мат е
објавен следниов распоред за пласман на натпреварувачките:
1) Севда Борисовска,
2) Ангела Максимоска,
3) Наташа Маркоска.
Во следниот број е извршена исправка. Констатирано е дека ниту едно
име ниту презиме не соодветствува на дадениот распоред, а исто така
ниту едно име не соодветствува на напишаното презиме. Се знае само
дека прва била шахистката која се викала Ангела. Кој е точниот редо-
след на пласманот на шахистките?
Решение. На прво место е Ангела. Таа не може да е Борисовска, би-
дејќи според условот Борисовска не е прва. Таа не е ниту Макси-
моска, бидејќи тоа не соодветствува на името. Значи, Ангела се прези-
ва Маркоска, т.е. прва е Ангела Маркоска. Втора е или Севда или
Наташа. Шахистката на второто место не е Маркоска, а не е ниту
Максимоска, што значи дека шахистката која е втора е Борисовска.

Но, Борисовска не е Севда, што значи дека втора е Наташа Борисов-
ска, а трета е Севда Максимовска.

9. Запиши ги буквите Л, И, С и Т во празните полиња така што:
а) И е меѓу Л и Т,
б) Т е меѓу И и С,
в) Л е десно од Т.
Решение. Според првиот и третиот услов редоследот на буквите И, Л
и Т е: Т-И-Л. Сега, според вториот услов Т е меѓу И и С, па затоа
решението на задачата е:

10. Запиши ги четирите букви Т, Р, А и С во празните полиња така што:
- С е лево од Т,
- А е меѓу Р и Т,
- Т е меѓу С и Р.
Решение. Од првиот и третиот услов следува дека редоследот на
буквите С, Р и Т е: С-Т-Р. Бидејќи А е меѓу Р и Т бараното решение е:

11. Во вреќичка се наоѓаат 11 црвени, 12 сини и 20 бели топчиња со иста
големина и изработени од ист материјал. Наталија од вреќичката, без
да гледа, вади топчиња. Кој е најмалиот број топчиња што треба да го
извлече Наталија за да биде сигурна дека:
а) ги извадила сите топчиња од една боја,
б) извадила по три топчиња од секоја боја,
в) извадила две топчиња со различна боја.
Решение. а) Бидејќи вкупно има 43 топчиња, за да Наталија е сигурна
дека ги извадила сите топчиња од една боја таа мора да извади 41
топче. Навистина, ако извади 40 топчиња, тогаш последните три може
да се 1 бело, 1 црвено и 1 сино, па нема да бидат извадени сите топчи-
ња од една боја.
б) За да е сигурна дека извадила по три топчиња од секоја боја, Ната-
лија мора да извади 20 12 3 35   топчиња. Навистина, ако извади
34 топчиња, тогаш тоа може да се 20 бели, 12 сини и 2 црвени, па

нема по три топчиња од секоја боја.
в) За да е сигурна дека извадила две топчиња со различни бои Ната-
лија мора да извади 21 топче. Нависни, ако извади 20 топчиња, тогаш
може да се случи сите да се бели, па ќе немаме две разнобојни топ-
чиња.

12. Андреј имал три еднакви пара волнени и три еднакви пара кожни
ракавици. Пред тргнување на училиште Андреј, без да гледа од
фиоката вади една по една ракавица. Колку ракавици треба да извади
Андреј за да е сигурен дека извадил еден пар соодветни ракавици?
Решение. Ако Андреј извади 6 ракавици, може да се случи да извади
3 леви волнени и 3 леви кожени ракавици (можни се и други комби-
нации при кои нема да има пар соодветни ракавици). Но, ако извади 7
ракавици, тогаш меѓу нив ќе има или 4 волнени и 3 кожени, или 3
волнени и 4 кожени ракавици. Меѓу четирите ракавици од истиот вид
може да има најмногу 3 леви ракавици, па затоа ќе има барем една
десна, односно ќе има пар соодветни ракавици од тој вид.

13. Во празното поле нацртај еден од цветовите кои се дадени на десната
страна така што ќе биде исполнето правилото кое треба да го
откриеш.

Решение. Во првите два реда и првите
две колони има по еден цвет со 4, 5 и 6
венечни ливчиња и цвет со бело, црно и
точкесто кругче. Значи, во празното поле
цветото треба да има 5 венечни ливчиња
и бело кругче. Пополнетата табела е при-
кажана на цртежот десно.

